
	గీ.	
అడుగవలయు నొక్క టడిగెడ నది మాకు, నిర్ణయింపవలయు నేర్పుతోడ

నీజగంబులందు నెఱుఁగని దొకటైన, గలదె మీకు నఖిలకలుషదూర.

	క.	
హరి నరహరియై నఖముల, సురవైరి వధించి యతనిసుతుఁ గాచి యనం

తరమున నిజతను వేక్రియఁ, బరిముక్తము చేసెనొక్కొ పరమార్థజ్ఞా.

	వ.	
అని పలికిన దేవేంద్రునకు మునీంద్రుం డిట్లనియె.

	ఉ.	
ఆ నరసింహుఁ డట్లు శరభాకృతిఁ దాల్చుపురాసురారితోఁ

బూనినరోషవహ్ని నిజభూత్కృతిమారుతవేగవర్ధితం

భై నలినోద్భవాండము నహర్నిశమున్ దహియింప దేవతా

దానవబృందము ల్బెగడఁ దా నొనరించె రణం బరీణుఁడై.

	క.	
శరభనృహరు లీక్రియ దు, ర్ధరయుద్ధము చేసి చేసి తమతమతేజ

స్స్ఫరణాపరిణాహము లా, దరమున నజువలనఁ దెలిసి తత్ప్రియమునకై.

	క.	
నరసింహశరభశూపము, లురవడి నుపసంహరించి యొద్దికతోడన్

హరిహరు లొకతనువున నిలి, చిరి సురలు నుతింప భువనచిత్రచరిత్రా.

	క.	
ఆక్షేత్రము హరిహర మన, దట్మణదిక్ప్రధిత మయ్యెఁ దన్నికటమహిన్

మక్షికయు నిలిగి యక్షయ, మోక్షశ్రీ నక్షియుగళముకురము సేయున్.

	వ.	
అని యిట్లు నారదుండు నృసింహావతారోపసంహారవృత్తాంతం బెఱింగించిన

విని పురందరుం డిట్లనియె.

	క.	
హరిహరులు లోకరక్షా, పరులు నృహరిశరభరూపబంధురులై భీ

కరఖరకరకరశితముఖ, శరముల ననిసేయు టేమిచందమొ యనఘా.

	క.	
సురభావితపదయుగ యగు, శరభాకృతి పూర్ణచంద్రశరభాకృతి శం

కరునకుఁ బూనఁగ నేపని, హరు వయ్యెనొకో రణాశనా తెలుపఁ గదే.

	వ.	
ఇవ్విధంబున శచీవల్లభుండు పలికినఁ దపోధనవల్లభుండు విని శరభావతార

వృత్తాంతంబు స్వకీయాపరాధంబున నైనది యగుటం జేసి యతండు తత్క

థావిశేషంబు సంకోచంబునం జెప్పి బ్రహలోకంబున కరిగె నని రోమహర్ష

ణుండు శౌనకాదులకు విన్నవించిన నమ్మునీంద్రు లిట్లనిరి.

	క.	
ఏమియపరాధ మొదవెం, దామరవిరిమనుమనందుఁ దత్కథ సర్వం

బామీఁదటివృత్తాంతము, ధీమహితా నీవు మాకుఁ దెలువఁగవలయున్.

	వ.	
అనిన విని రోమహర్షణుం డమ్మునీంద్రుల కిట్లనియె.

	సీ.	
హరి దానవాధీశు నణఁప నుద్యుక్తుఁడై పురుషహర్యక్షవిస్ఫురణ దాల్చి

త్రిభువనానందవర్ధిష్ణుఁడై యాహిరణ్యకశిపు నరికట్టి యరగఁబట్టి

		 ఈ పేజీలో చివరి మార్పు 4 జనవరి 2021న 07:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

